
生一莖雙穗六十有四雩壇靈黍五出者一○禮部員外

錢萱科臣王蛟劾少詹汪汝璧等朋私通賄大壞制科內

閣翟鸞二子汝儉汝孝連中鄕會而業師崔奇勲姻親焦

淸試旣同號又座主皆出彭鳳其歐陽㬇以汝儉舊師故

閱書經徉引嫌而陰籌畫及沈坤之取陸煒高節之取彭

謙汪一中皆以賄賂幷述一鸞當道雙鳳齊鳴之謠以聞

鸞疏請覆試　上以弊跡顯明下法司逮訊鸞與二子汝

璧奇勳淸鳳㬇俱削籍節充軍坤一中煒得無恙

十月大同順聖川卒劉伏玘擒獲叛酋王三以獻命磔之

吿郊廟社稷

十一月詔加秉一眞人禮部尙書陶仲文少師其少傅少

保如故

　〈鄭曉曰我朝開國靖難勳戚內閣三楊吏宰三王皆未有兼總三孤者仲文獨以眞人躋宗伯領三孤〉

十二月禮科給事中周宗言祭葬贈謚宜著爲畫一之法

禮部議以爲計品論資以爲隆殺則辨貴之義存程功課

實以爲予奪則辨勞之義存祭葬有半得則辨賢之義存

雜途不得以千恩父母不得以追附則辨能辨位之義存

但歲久因循越且濫矣臣等擬議條格如言侍臣者必嘗

日侍講讀言軍功者必嘗躬履行陣給半葬者必原其年

勞之異用請特恩者必論其途經之邪正於例不可拘法

--

當報罷者條例上請以俟裁定一二品官妻授封病故去

止祭一壇不得與夫之父母比三品四品父母止授封五

品以下封者不賜祭其稱特恩非日侍講讀親履行陣及

東宮官親奉出閣開陳有勞者不得槩與一切雜途皆報

罷尙書左右都御史已加三少而奉旨革去者止與本等

祭二壇被劾閒住者不許四品以上父母曾經本等封贈

者各許並祭無封贈者不許二品文官妻未封夫人者不

賜祭被劾致仕者聽本部論其生平功過酌議請裁未考

滿者不分在任致仕俱賜祭一壇葬減半聽調別用及閒

住詔復者俱不許四品官已考滿者父母雖不得重封亦

與祭一壇未考滿者不許疏上得旨被劾致仕者仍如弘

治中例准給祭葬以稱朝廷優禮大臣之意餘皆如議○

湖貴苗久叛萬鏜遣人誘苗帥龍來以一千户爲質龍至

遂殺之彼亦殺千户相當乃遣監司犒諸土目以牛酒魚

鹽粟米官其魁龍許保湖苗暫息貴苗倔強如故鏜遂奏

苗平班師功賞遷叙有加

乙巳〈嘉靖二十四年〉

正月以恭錄　列聖御製文集幷聖學心法四書五經大

全及性理二十一史諸書成賞總裁等官有差○詔中外

嚴禁侈靡○叙禦虜斬馘功加仇鸞太子太保廕一子巡

